
КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаса эмбур агентство йылысь

Коми Республикаса Оланподувлöн 90 статьяса мöд юкöнысь 7 пункт, "Коми Республикаса олöмö пöртысь власьт органъяс йылысь" Коми Республикаса Оланпаслöн 18 статьяса 2 юкöнысь 7 пункт подув вылын да "Коми Республикаса олöмö пöртысь власьт органъяслöн тэчас йылысь" Коми Республикаса Оланпаслöн 1 статья серти Коми Республикаса Правительство шуис:

1. Вынсьöдны Коми Республикаса эмбур агентство йылысь положение содтöд серти.

2. Уджсö вöчöм могысь Коми Республикаса эмбур агентстволы урчитны служебнöй автотранспорт лимитö куим легкöвöй автомашина.

3. Лыддьыны вынтöмöн:

"Коми Республикаса эмбур министерстволöн öткымын мог йылысь" Коми Республикаса Правительстволысь 2004 вося апрель 7 лунся 65 №-а шуöм;

"Коми Республикаса эмбур министерстволöн могъяс" Коми Республикаса Правительстволысь 2003 во апрель 2 лунся 33 №-а шуöм;

"Коми Республикаса эмбур министерство йылысь" Коми Республикаса Правительстволысь 2002 во май 14 лунся 55 №-а шуöм;

 "Коми Республикаса эмбур министерство йылысь" Коми Республикаса Правительстволöн 2002 во май 14 лунся 55 №-а шуöмö вежсьöмъяс пыртöм йылысь" Коми Республикаса Правительстволысь 2003 во октябр 21 лунся 231 №-а шуöм.

4. Тайö шуöмыс вынсялö сiйöс официальнöя йöзöдан лунсянь.

Коми Республикаса Юралысь                                                     В.Торлопов

Сыктывкар

2004 вося декабр 28 лун

254 №

Вынсьöдöма 

Коми Республикаса Правительстволöн

2004 во декабр 28 лунся 254 №-а шуöмöн

(содтöд)

Коми Республикаса эмбур агентство йылысь 

положение

I. Панас

1. Коми Республикаса эмбур агентство (водзö – Агентство) лоö Коми Республикаса олöмö пöртысь власьт органöн, кодi нуöдö государственнöй политика эмбурöн вöдитчан йитöдъяс юкöнын да пöртö олöмö Коми Республикаса государственнöй эмбурöн веськöдлöмын да вöдитчöмын государственнöй полномочиеяс.

2. Аслас уджын Агентство мыджсьö Россия Федерацияса Оланподув, федеральнöй оланпасъяс да Россия Федерацияса мукöд нормативнöй правовöй акт вылö, Коми Республикаса Оланподув, Коми Республикаса оланпасъяс да мукöд нормативнöй правовöй акт вылö, а сiдзжö тайö Положение вылö.

3. Агентство лоö юридическöй кывкутысьöн, сылöн эм казначейство органъясын лицевöй тшöт да банк учреждениеясын мукöд тшöт, Коми Республикаса государственнöй канпасöн да аслас нимöн роч да коми кывъяс вылын печать да бланкъяс, мукöд сикас печатьяс, штампъяс да бланкъяс. 

4. Агентство водзö нуöдö уджсö Коми Республикаса эмбур министерстволысь.

5. Агентстволы сьöмыс воö Коми Республикаса республиканскöй бюджетысь.

6. Агентствоыс Сыктывкарын, Интернациональнöй уличаса 108-öд керкаын.

II.Агентстволöн полномочиеяс

7. Агентстволöн лоöны татшöм полномочиеяс:

1) аслас компетенцияын веськöдлö да вöдитчö Коми Республикаса государственнöй эмбурöн, сы лыдын асэмбуралö, примитö Коми Республикаса государственнöй эмбур асэмбуралан условиеяс йылысь решениеяс;

2) дасьтö лöсялана финансöвöй во вылö Коми Республикаса государственнöй эмбур асэмбуралан прогнознöй план (уджтас) да сетö сiйöс вынсьöдöм вылö Коми Республикаса законодательствоöн урчитöм ногöн;

3) Коми Республикаса государственнöй эмбурсö арталö да нуöдö сылысь реестр;

4) вöчö Коми Республикаса государственнöй öтувъя предприятиеяс да Коми Республикаса государственнöй учреждениеяс восьтöмкöд, вежлалöмкöд да бырöдöмкöд йитчöм юридическöй удж;

5) вынсьöдö Коми Республикаса государственнöй öтувъя предприятиеяслысь уставъяс, пыртö сэтчö вежсьöмъяс да содтöдъяс;

6) сетö Коми Республикаса государственнöй эмбур овмöс нуöдан право серти Коми Республикаса государственнöй öтувъя предприятиеяс киö;

7) сöгласуйтö Коми Республикаса государственнöй öтувъя предприятиеясö веськöдлысьясöс удж вылö индöм да удж вылысь мездöм кузя, а сiдзжö сöгласуйтö накöд уджалан сёрнитчöмъяс (контрактъяс) кырымалöм, вежлалöм да киритöм кузя;

8) арталö да видзöдö эмбурöн вöдитчöмысь чуктöс юкöн вуджöдöм бöрся, мый пырö Коми Республикаса государственнöй öтувъя предприятиелöн овмöс нуöдöм улын;

9) сетö Коми Республикаса государственнöй эмбурсö Коми Республикаса государственнöй учреждениеяслы оперативнöя веськöдлöм улö;

10) сöгласуйтö Коми Республикаса государственнöй учреждениеяслысь уставъяс (положениеяс), сэтчö пыртöм вежсьöмъяс да содтöдъяс;

11) видзöдö Коми Республикаса государственнöй öтувъя предприятиеяслы да Коми Республикаса государственнöй учреждениеяслы сетöм Коми Республикаса государственнöй эмбур колана могöн вöдитчöм дасыöн видзöдöм бöрся;  

12) законодательствоöн индöм пöрйö да индöм  пöрадок серти примитö Коми Республикаса государственнöй эмбур мырддьöм йылысь решениеяс да мырддьö, мый сетöма Коми Республикаса государственнöй учреждениеяслы да Коми Республикаса казеннöй предприятиеяслы;

13) сöгласуйтö Коми Республикаса государственнöй эмбурсö закладö сетöм либö тайö эмбурнас мöд ног вöдитчöм, кор татшöм сёрнитчöмсö индöма законодательствоöн;

14) котыртö Коми Республикаса государственнöй эмбурлы инвентаризация арталöм, видзöдö Коми Республикаса государственнöй эмбурöн вöдитчöм да дöзьöритöм бöрся; 

15) участвуйтö Коми Республикаса олöмö пöртысь власьт органлöн балансöвöй комиссияяслöн заседаниеясын, кöнi кывзöны Коми Республикаса государственнöй öтувъя предприятиеясöн веськöдлысьяслысь отчётъяс;

16) примитö аудиторскöй прöверкаяс нуöдöм йылысь решениеяс, вынсьöдö аудиторöс да сылöн услугаысь мынтысян ыджда;

17) петкöдлö Коми Республикаöс вöрзьöдны позьтöм государственнöй эмбур вылö да сыкöд сделкаяс вылö Коми Республикаса государственнöй эмбур кузя право государственнöя пасйигöн;

18) котыртö Коми Республикаса государственнöй эмбурö ставнас либö мыйтакö пырысь эмбурлысь рыночнöй дон тöдмалöм кузя удж;

19) кырымалö Коми Республикаса государственнöй эмбур доверитöм веськöдлöмö, кöртымö, дон босьттöг вöдитчöмö, закладö сетöм йылысь сёрнитчöмъяс, а сiдзжö законодательствоöн индöм ногöн мукöд сёрнитчöм;

20) арталö да видзöдö, кыдзи Коми Республикаса республиканскöй бюджетö вуджöдсьö кöртымалан дон кöртым серти сёрнитчöмысь, кутшöмöс кырымалöма либö сöгласуйтöма Агентствокöд, Коми Республикаса государственнöй эмбурöн вöдитчöмысь да Коми Республикалöн государственнöй эмбурса акцияяс (юкöнъяс, пай) серти дивидендъясысь;

21) пыртö Коми Республикаса Правительстволы Коми Республикаса государственнöй собственносьтö эмбур ньöбöм йылысь вöзйöмъяс, сы лыдын Коми Республикаса министерствояслöн да мукöд олöмö пöртысь власьт органлöн вöзйöмъяс подув вылын.

22) Коми Республика нимсянь ньöбö Коми Республикалöн государственнöй могъяс вылö эмбур законодательствоöн индöм дырйи;

23) Коми Республика нимсянь да корöм серти ньöбö да вузалö дона бумагаяс вторичнöй рынокын;

24) Коми Республика нимсянь вузалö Коми Республикаса государственнöй эмбур, а сiдзжö законодательствоöн урчитöм му участокъяс, вузалö асэмбуралöм объектъяс законодательствоöн индöм кадö, ногöн да условиеяс серти; 

25) видзöдö ньöбысьясöн Коми Республикаса государственнöй эмбур ньöбöм-вузалöм йылысь сёрнитчöмъясö кутчысьöм бöрся да, кор колö, вöчö ставсö, мед киритны тайö сёрнитчöмъяссö индöм ногöн;

26) индöм ногöн законодательстволы лöсялöмöн дасьтö Коми Республикаса Правительстволы вöзйöмъяс Коми Республикаса государственнöй эмбур восьса акционер котыръяслöн уставнöй капиталö пыртöм кузя;

27) Коми Республикаса Правительстволöн тшöктöм серти лоö Коми Республикаöн котыртан восьса акционер котыръяс лöсьöдысьöн;

28) пыртö вöзйöмъяс Коми Республикаса Правительстволы акционер котыръяслысь акцияяс, кутшöмъяс лоисны Коми Республикаса государственнöй предприятиеяс асэмбуралiгöн, Коми Республикаса государственнöй эмбурö пыртöм йылысь, тайö акцияяссö Коми Республикаса государственнöй эмбурöн лыддян срок нюжöдöм йылысь, найöс "Зарни акция" торъя право вылö вежöм йылысь;

29) мöдöдö асэмбуралöм предприятиеяслы предприятие баланс вылö кольöм Коми Республикаса государственнöй эмбур асэмбуралöм, сыöн веськöдлöм да вöдитчöм кузя быть вöчöм вылö индöдъяс;

30) Коми Республика нимсянь збыльмöдö кöзяйственнöй котыръяслöн акционерлысь правояс, кодъяслöн уставнöй капиталын акцияяс (пай) лоöны Коми Республикалöн государственнöй эмбурын; 

31) Коми Республикаса Правительстволы пыртö кöзяйствуйтан котыръяслöн веськöдлан органъясын, кодъяслöн акцияяс (юкöнъяс, пай) Коми Республикаса государственнöй эмбурын, Коми Республикаöс петкöдлысьöс индöм кузя вöзйöмъяс либö тшöктö сёрнитчöм серти законодательствоöн артыштöм пöрадок серти да условиеяс серти вöчны тайö уджсö торъя йöзлы; 

32) урчитöм ногöн дасьтö да пыртö Коми Республикаса Правительствоö видлалöм вылö оланпас балаяс да мукöд нормативнöй акт, урчитöм ногöн лэдзö Агентстволöн компетенцияын юалöмъяс кузя правовöй актъяс, а сiдзжö методическöй да инструктивно-техническöй документъяс; 

33) аслас компетенцияын да индöм ногöн дасьтö да котыртö государстволысь му вылö собственносьтсö юклöм кузя удж;

34) законодательствоöн индöм пöрадок серти дорйö Коми Республикалысь имущественнöй интересъяс;

35) ёрдын дорйö Коми Республикаса государственнöй эмбурöн вöдитчöмкöд да сыöн веськöдлöмкöд йитчöм государственнöй интересъяс;

36) видлалö Агентство компетенцияö пырысь юалöмъяс кузя гражданалысь да юридическöй кывкутысьяслысь норасьöмъяс да вöзйöмъяс;

37) сетö методика боксянь да колана юöрöн отсöг муниципальнöй эмбурöн веськöдлöм кузя меставывса асвеськöдлан органъяслы;

38) координируйтö Коми Республикаса министерствояслысь да мукöд олöмö пöртысь власьт органлысь уджсö эмбурöн вöдитчан юкöнын законодательствоöн урчитöм дырйи;

39) законодательство серти индöм ногöн босьтö Коми Республикалы колöм вылö муяс; 

40) олöмö пöртысь власьтлöн колана органъяскöд сöгласуйтöм серти вуджöдö муяссö öти категорияысь мöдö федеральнöй законодательствоöн индöм ногöн; 

41) примитö Россия Федерацияса субъектлöн государственнöй власьт органлы, государственнöй учреждениелы да государственнöй öтувъя предприятиелы му участок сетiгöн объектлысь места индöмын водзвыв сёрнитчöм йылысь решение;

42) дасьтö да иналö Коми Республикаса государственнöй эмбурöн вöдитчöм да сыöн веськöдлöм кузя уджъяс нуöдiгöн тöвар, уджъяс, услугаяс босьтöм вылö республиканскöй заказ;

43) сöгласуйтö государственнöй эмбурса му участокъяс, кодъяс индöм ногöн сетсьöны Коми Республикаса государственнöй öтувъя предприятиеяслы либö кöнi сулалöны Коми Республикалöн государственнöй эмбурса либö асэмбуравтöдз Коми Республикалöн государственнöй эмбурса вöрзьöдны позьтöм эмбур объектъяс, кöртымалöмысь сёрнитчöм балаяс, а сiдзжö му участокъясысь, кытысь кöртымалан дон воö Коми Республикаса республиканскöй бюджетö; 

44) котыртö да дасьтö Агентствоын мобилизация кежлö дасьтысян удж;

45) видзö Россия Федерацияса законодательство да Коми Республикаса нормативнöй правовöй актъяс серти юöр сетан ресурсъяс; 

46) вöчö Россия Федерацияса законодательствоöн да Коми Республикаса законодательствоöн артыштöм мукöд удж.

III. Агентстволöн правояс

8. Агентство вермö:

1) урчитöм ногöн юасьны да босьтны государственнöй власьт органъяслысь, меставывса асвеськöдлан органъяслысь да организацияяслысь юöр, кодi колö Агентстволы сылы индöм уджсö олöмö пöртöм могысь;

2) аслас компетенцияын шыöдчыны ёрдö Коми Республикалысь правояс да интересъяс дорйöм могысь;

3) законодательство серти пуктö Коми Республикаса государственнöй собственносьтлысь эмбура пай восьса акционер котыръяслöн уставнöй капиталö;

4) индöм ногöн нуöдö Коми Республикаса государственнöй эмбур, сы лыдын му участокъяс, бура видзöмын да дöзьöритöмын документъяслысь да фактическöй прöверкаяс.

IV. Агентстволысь удж котыртöм

9. Агентствоöн веськöдлö Агентствоса юрнуöдысь (водзö – юрнуöдысь), кодöс индö чинö да мездö чинысь Коми Республикаса Юралысь.

10. Юрнуöдысьлöн эм куим вежысь, на лыдын öти медводдза, кодъясöс урчитöм ногöн индö чинö да мездö чинысь Коми Республикаса Юралысь.

11. Агентство нимсянь юрнуöдысьлöн вежысьяс уджалöны доверенносьттöг юрнуöдысьöн индöм правояс да могъяс серти.

12. Юрнуöысь кö абу сы вöсна, мый сiйö отпускын, командировкаын, висьö да с.в., сiйöс вежö да тырвыйö вöчö сылысь полномочиеяссö юрнуöдысьöс медводдза вежысь.

13. Юрнуöдысь:

1) веськöдлö Агентстволöн уджнас öтнас да ачыс кывкутö Агентство водзö сувтöдöм могъяс олöмö пöртöм вöсна; 

2) уджалö доверенносьттöг Агентство нимсянь, петкöдлö сiйöс государственнöй власьт органъясын, меставывса асвеськöдлан органъясын да организацияясын;

3) лэдзö оланпасъяс да мукöд нормативнöй правовöй акт вылö мыджсьöмöн да олöмö пöртöм вылö сылöн компетенцияын приказъяс, решениеяс да тшöктöмъяс, сетö индöдъяс, видзöдö найöс збыльмöдöм бöрся;

4) вынсьöдö Агентстволысь тэчас, штат, рöскод смета Коми Республикаса республиканскöй бюджетын артыштöм бюджетысь торйöдöм сьöм весьтö, а сiдзжö уджалысь лыдсö тöд вылын кутöмöн;

5) вынсьöдö Агентстволöн тэчасын юкöдувъяс йылысь положениеяс; 

6) вынсьöдö юкöнъясöн веськöдлысьяслы да Агентствоса мукöд специалистлы должностнöй инструкцияяс; 

7) юклö уджсö веськöдлысьöс вежысьяс костын;

8) законодательство серти босьтö удж вылö да мездö уджысь Агентствоса уджалысьясöс;

9) законодательство серти ышöдö да кыскö кывкутöмö Агентствоса уджалысьясöс;

10) восьтö да тупкö тшöтъяс, кырымалö финансöвöй документъяс;

11) видзöдö финансöвöй дисциплина пыдди пуктöм бöрся.

14. Веськöдлöм кузя медтöдчана юалöмъяс öтув видлалöм могысь Агентствоын позьö котыртны коллегия – юрнуöдысь бердын сёрнитчан орган.

Агентстволöн коллегияö пырысьясöс вынсьöдö да вежлалö Коми Республикаса Правительство.

исп. Исакова

11 683 пас


